
Scì a doviä cede; e questo giorno ô segna

Forse ô prinçipio da so decadensa;

Perchè quella Reppubblica a l'è indegna

De grandessa, de gloria e de potensa,

Che ô çittadin che pe-ô so onô ô s’impegna

Co-i refûi e ô desprexo a ricompensa....

Scì, reppubblica ingrata, zà predî

No te posso che un pæscimo avvegnî!



72

Scì veddo ne-ô futuro ô to destin!

De treî secoli veddo ne-e vicende

E ne-e discordie di to çittadin

Sempre un genio malefico ch’ô tende

A rendite sûggetta a-i to vexin,

E a-ô foestê chi t’arroba e vilipende.

Parteçipe do danno che proven

Pe sbagli pægi a tutti i Italien!

E che sbagli a to storia o no descrêuve?

Fra i to ciù illustri çittadin che dan

De patriotismo veo eroiche prêuve

Veddo cacciâ in prexon un Ottavian,

Tradio, decapitôu Paole da Neûve

Veddo cö so compagno Giustinian!

Ghe pêu ëse libertæ, dove s’offende,

Dove se manda ä morte chi a difende?

Anzi mi veddo congiurâ a to danno

Chi dovieiva assodâ a to libertæ!...

Ecco un eroe, che a patria con inganno

O domina con titolo de Poæ;

Ecco un atro che a fâsene tiranno

Con uña finta popularitæ [1]

Forse anche ô tende mentre contro lê

Uña tramma ô l'ordisce co-i foestê!...







	↑ Ho espresso questo dubbio riguardo a Luigi Fiesco, no poendo persuadime che e so intenzioin foisan do tutto rette e puamente democratiche.

